Гаилә - бәхет ачкычы.

( 9-11 сыйныф укучылары белән үткәрү өчен сыйныфтан тыш чара )

Максат:Укучыларда ата-анага, туганнарга, туган җир - туган нигезгә ихтирам хисе тәрбияләү,аларга яшәү мәгънәсен аңлату, укучыларның тормышка үз мөнәсәбәтләрен булдыру. 

  Талгын гына музыка яңгырый. 2 алып баручы чыга.

 1 алып баручы.

         Гаилә-бәхет ачкычы:

         Ир-беләк, хатын-терәк.

         Тату гаиләдә һәрчак

         Ачык йөз, тыныч йөрәк. 

         Ата-анадан башка

         Бар нәрсә дә табыла.

         Һәр бала ата-анага

         Изге итеп табына.

2 алып баручы.

 Хәерле көн,хөрмәтле кунаклар!Бүгенге чыгышыбызны без юкка гына “Гаилә-бәхет ачкычы” дип атамадык.Беренчедән, гаилә-кешенең иң беренче һәм иң зур

тәрбиячесе. Без гаиләдә иң беренче акны карадан, яманны яхшыдан аерырга, игелекле , шәфкатьле булырга өйрәнәбез.Ә инде икенчедән, 2008-2009 еллар – Гаилә елы дип игълан ителде.

1 алып баручы

Риза Фәхреддин үзенең хезмәтләрендә “Һәр җәмгыятьнең яисә милләтнең иң кечкенә кисәге-гаиләдер. Гаиләнең нигезе ата-ана белән төзелә,”-ди.Һәм шунда ук ата-ананың балаларга карата булган вазифаларын да санап китә.Ул:

туган баланы сәламәт итеп үстерү, яхшы тәрбия бирү, дине вә милләте өчен файдалы итү.Ә балалар үз чиратында, ата-ананың яхшылыкларын, үзен тәрбияләүгә куйган хезмәтләрен камил кылып кайтарырга, көченнән килгәнчә аларга чын күңелдән хезмәт итәргә һәм хөрмәт күрсәтергә тиеш, дип кисәтә.

2 алып баручы.    

          Ата-ана –бөек көч ул!
         Эшли ала барсын-барсын да.

         Без һәрвакыт шуның барсы өчен

         Бурычлыбыз алар каршында. 

җыр “Пар канат”  (Чулпан Мортазина репертуарыннан)

1 алып баручы.   
        Ата-ана күңеле кебек  җылы, нурлы, 
         Күк йөзендә кояш, йолдыз юк.

         Ата-ана сөюе кебек чиксез тирән

        Җир йөзендә һичбер диңгез юк.

2 алып баручы.  
         Ата-ана күңеле мәңге күләгәсез, 
         Ата-ана күңеле мәңге бозланмый.                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                            

         Кирәк икән, ул баласы өчен

         Яшьлеген дә, саулыгын да,

         Гомерен дә хәтта кызганмый.

1 алып баручы.
         Аналарның күңеле балаларда,

         Бала күңеле,диләр, далада.

         Тик онытмыйк шуны: ике килми

         Хезмәт итү ата-анага.

Татар кызлары биюе.

2 алып баручы.. 

Без, гадәттә, кадерле әниләребез, әтиләребез турында бик күп сөйлибез.Ә бит әле безнең тагын барыбыз өчен дә бик кадерле кешеләребез бар.

1 алып баручы.. 

Әйе, ул безнең дәү әтиебез һәм дәү әниебез.Дәү  әтисе һәм дәү әнисе булган бала-бик бәхетле дисәм, минем белән күпләр килешер дип уйлыйм.

2 алып баручы.
          Җыерчыклы йөзең – үзе тормыш.

          Яме дә шул йөздә, кайгың да, 

          Рәхмәт сиңа,әби-дәү әнием,

          Догаң йөртәм һәрчак янымда.

          Кулларыңны кулга алыйм әле,

          Хәлең ничек, сабыр әбием?

          Көмеш чәчле, ак күңелле,

          Мәрхәмәтле минем дәү әнием.

җыр “Әбием” (З.Минһаҗева репертуарыннан)

 1 алып баручы. 

Элек-электән үк бала тәрбияләүдә әби-бабайларның өлеше әйтеп бетергесез зур.Алар оныкларында туган телебезгә, халкыбызның гореф-гадәтләренә, йолаларына мәхәббәт, югары әхлак сыйфатлары тәрбияләгәннәр. Ләкин кайбер гаиләләрдә бу эш сүнеп бара.Оныкларына әбиләрнең тиешле игътибары, тәрбиясе җитми яки киресе күзәтелә: картлык көннәрендә караучысыз калган ялгыз әбиләр, дәү әтиләр елдан-ел күбәя.

2 алып баручы. (талгын музыка уйный башлый)

          Рәнҗетмикче әбекәйләрне

          Хат язганчы , кайтып килик.

         Күчтәнәчләр юллаганчы,

         Бер кочаклап, хәлен белик.

         Сагынулардан сыза-сыза,

         Күңеле һаман безне көтә.

         Тик капканы каерып ачып,

         Җилләр генә узып китә. 

монолог (талгын музыка астында яттан бер укучы сөйли)

“...Картлык көннәрендә балалары язмыш иркенә ташлап калдырган әбиләр, бабайлар бар.Аларның сагышлы карашларына карау да җитә. Балаларыннан игелек күрмәсәләр дә, аларга рәнҗи дә алмыйлар.Тәрәзәдән олы юлны тыныч кына күзәтәләр. Әнә Хәдичә әби дә авылдан килгән, биш бала анасы. Картайган көнемдә балаларым таянычым булыр, дигәндер. Кеше арасында ким-хур булмасыннар , ятимлекне тоймасыннар , дип үсендергән ахры ул аларны. Ни сорасалар , шуны алып бирергә тырышкан. Ул балаларына тормыш муллыгы да , сәламәтлек тә теләмәгән түгел, теләгән... Әллә инде : “Миһербанлы бул , балам ,” -дип тели белмәдеме икән?..

Балалары барысы да исән-саулар, укыганнар, кеше булганнар.Бишесе дә калада яшиләр икән. Оныкларына куанып , ярдәмләшеп яшисе килгәндер Хәдичә әбинең. Тик аналары гына балаларының берсенә дә сыймаган шул. 

      Ана күңеле һаман көтә... Килерләр. Килми калмаслар.Көтәргә генә кирәк... Ә аналар көтә белә алар. Вакыт кына рәхимсез. Үлем дигәне генә алданрак җитешмәсен иде ,ходаем. Хәер...

       Хәдичә әбинең карашы сукмак буйлап килүче озын буйлы. кара куртка кигән ир-атка төбәлде.Бер мәлгә сискәнеп тә куйды әле . Чү, аның Насыйры түгелме соң ?! Әйе, арада иң кече күңеллесе ул иде. Онытамы соң, онытмаган бит! Шулдыр. Кулында кечкенә төргәге дә бар, ашыга да бугай әле үзе... Узып баручыны хәдичә әби бик тырышып улына охшатырга тырышты.

       Юк шул.Бу юлы да ул булмады ,ахры. Охшаган гына... Хәдичә әби тәрәзә буенда көтеп арган күзләре белән уйчан гына әле тагын байтак вакыт шәһәр ыгы-зыгысына карап басып торды.Ул тонык тәрәзәдән кызарып баеган кояшны озатты да тагын уйлары белән ялгыз калды...”

(Сөйләүче сәхнәдән чыгып, алып баручылар кергән арада сәхнә артыннан укытучы шигырь укый) 

Үсеп җиткәч ,инде кеше булгач,

Әбиләрне ташлап китмәгез.

Ташлап китеп, картлык көннәрендә

Сез аларны ятим итмәгез.

Әбиләрнең бөтен мәхәббәте

Бөтен мәрхәмәте-балага.

Әбиләргә дигән җан җылысы

Адашып йөрмәсен иде далада.

Сез китергән кара кайгылардан

Алар берүк яшен түкмәсен

Әбиләрнең түккән күз яшьләре

Каргыш булып, сезгә төшмәсен.

1 алып баручы. 

“Ата вә ананың ярдәмгә мохтаҗ чагы – картлык көннәредер.Бу чорда аларга аеруча хөрмәт күрсәтергә тиешледер”дигән Риза Фәхреддин.

2 алып баручы.. 

Ата-ананы хөрмәт итүче кеше-бәхетле булыр.Никадәр бәхетле булсак та, 

 бөек мәртәбәләргә ирешсәк тә, ата-ананы онытмыйк, нәсихәтләрен тыңлап , ризалыкларын алыйк.

1 алып баручы.. 

Хәзер сезгә Туфан Миңнуллинның”Нигез ташлары” әсәреннән өзек тәкъдим итәбез.

Гарифулла карт-гадел, намуслы кеше.Үз хезмәте белән көн иткән,балаларының да шундый булуын тели.

Гарифулла картның өч малае – үз нигезләрен онытканнар, хәтта авылга кайтып, ата-аналарының хәлен белергә дә вакытлары юк.

Рәхим итегез.      

(Туфан Миңнуллинның “Нигез ташлары “ әсәреннән өзек сәхнәләштерелә )
Гарифулла карт йортының ишек алды. Җыйнак кына итеп салынган шактый ук иске өй. Алга болдыры чыгып тора.Пәрдә ачылганда сәхнәдә беркем дә юк.Бераздан капка артында тавышлар ишетелә.

Артта тавыш.Гарифулла абзый, сабый булма инде.

Гарифулла.  Сөйлә , әйдә, сөйлә. 

Бер-бер артлы керәләр.

Нурәхмәт.Мин сөйләп кенә калмам.Трактор китертермен дә выжт бу саескан ояңны, нигез

ташларыңны да таба алмассың.

Гарифулла.(сикереп торып) Син үз атаңның нигезен җимер, энекәем.Үз нигеземне нишләтергә икәнен синнән шәбрәк белермен.

Нурәхмәт.(кинәт йомшап) Соң, аңла инде,Гарифулла абзый җаным,өстегезгә ишелеп төшә бит.Үзеңне кызганмасаң, Гөлҗиһан апа турында уйла.(өй стенасына барып тибеп) Җитмештән узган яшеңдә син шушы тавык кетәклегендә яшәргә тиешме?

Гарифулла.Сиңа фатир сорап барганым юк бит әле, ник очынасың?

Нурәхмәт.Кешенең яхшылыгын белә торган картмыни син. Аның өчен тырышалар.Урак өсте җиткәнче эшләп бетерергә кирәк.Менә бит,ә, бүрәнәләре әзер килеш тора.Бөтенесе бар.Ул

түбә калаен нигә урамда аунатып яткырасың? Күгәреп беткәнен көтәсеңмени?

Гарифулла.Күгәрсәни.миналып кайтмадым ич.

Нурәхмәт.Шул шул.Артыннан үзең йөрсәң кадерен белер идең.

 Гарифулла.Бар әле, энекәем ,чыгып кит әле.Авырып та торам... 

Артта тавыш.(Гөлҗиһан керә-керә) Тагын ни бар инде анда!?

Нурәхмәт.Тагын киреләнә башлады, Гөлҗиһан апа, аягын терәп каршы тора.Салдырмый яәа йорт,кирәкмәс булып тора әле ,ди.

Гөлҗиһан Аның шул булыр инде, тагын нәрсә булган?

Гарифулла (Гөлҗиһанга)Син тик тор әле, татарга тылмач кирәкми.

Нурәхмәт Менә дигән йорт салып бирәбез бит үзегезгә.Алты почмаклы, урыс капкалы.

Гарифулла Минем түбәтәй татар капкасыннан да бик иркен йөри.

Гөлҗиһан  Киреләнмә,Гарифулла,тузган бит.Узган-барган кеше көлә.

Гарифулла бар, узган-җарганның көлгәнен карап йөргәнче,самаварыңны куй.

Нурәхмәт Әй, теләсәгез нишләгез шунда.Минем болай да эшем муеннан.Бригадирлыктан алып ыргытсалар ыргытырлар,икенче аягымны атлап керәсем юк.(тузынып чыгып китә)

Өйдән Гөлҗиһан чыга.

 Гөлҗиһан    Нишләвең инде, Гарифулла?Салырга ризалык биргән идең ич.Инде нәрсә килеп чыкты? Тагын ние ошамый?

Гарифулла Күп белмә.Шул синең остаруың аркасында шушы хәлгә килеп төштек.

 Гөлҗиһан    Нинди хәлгә?

Гарифулла такта гына ошамый, имеш, калай белән ябабыз.

Гөлҗиһан Нәрсәгә дип телеграм суктың ул малайларга? Бөтен урам шаулый.Гарифулла карт малайларына , тизрәк кайтыгыз, үлем түшәгендә ятам, дип телеграм суккан, диләр.Авырткан җирең юк лабаса.

Гарифулла Каян беләсең, әллә тикшереп карадыңмы?

Гөлҗиһан Илле ел торабыз, эһ иткәнең дә юк.

Гарифулла Илле беренчегә киткәч тотармын да үлеп куярмын.Рәхәтләнеп калай түбәле өй

салдырырсың да үзең генә яшәрсең.

Гөлҗиһан Тфү,тфү, авызыңнан җил алсын, синең белән әрепләшкән мин җүләр.Ул малайларны кайтарып нишләтмәкче буласың?

Гарифулла Күп белсәң, тиз картаерсың карчык.Әйдә, чәең кайнадымы?(такмаклап)”Самавы-

рың сайрат, чәең кайнат, китер коймагың майлап”.

Гөлҗиһан Сабый! Шыр тиле! Акылын аңламассың, керәле дә чыгалы.Рәтле- башлы сүзең юк. Борчуга төшкәннәрдер инде, җанкисәкләрем, телеграмны алганнардыр да  кайгыга сабышканнардыр,ә аталары монда авызын ерып йөри.

Гарифулла Кайгырсалар-үз балаларым.Мин дә алар өчен аз нужа чикмәдем.

Гөлҗиһан Кайтып төшсәләр ни күзең белән күренерсең, кырык алдар?

Гарифулла Карап карарбыз, алар ни йөзләре белән күренерләр икән.

Артта тавыш Гарифулла бабай, сезгә телеграмма!

Гарифулла атылып чыгып китә дә аннан кулына телеграмма тотып керә.

Гарифулла Бар әле, күзлекне алып чык.

Гөлҗиһан Кайсысыннан?

Гарифулла Төпченмә инде , бар , алып чык.

Гөлҗиһан бир, үзем укып бирим.

Гарифулла Синең грамот җитәмени аңа.

Гөлҗиһан И ходаем, прафисыр диярсең! Китер әле1(укый)”Дватсатого приедим, Ханиф” .Бүген була түгелме соң бу,Гарифулла?

Гарифулла Бүген шул җегермесе.Кара син аны , малайны, вәт, менәтерә.

Гөлҗиһан Җанкисәкләрем!(елап җибәрә)Нужа чигеп.

Гарифулла Я,я җебемә! Катыгың-каймагың бармы?

Гөлҗиһан Кайсы тавыкны тотыйк ,икән?Әллә каршы алырга барасыңмы?

Гарифулла Аптырама машина бетмәгән, тыз-быз чабып кына торалар.Кая пычакны алып чык,киштәгә кыстырган.(Гөлҗиһан кереп китә.Гар. тел-ны әйләндерә-әйләндерә карый.) Кара син аны, иң беренче булып...

Гөлҗиһан (тавыкларны чакырып)Ти-ти-ти! Кая киткәннәр соң?

Гарифулла Абзар артында казыналардыр, әйдә.

Гөлҗиһан “Ти-ти-ти” дип көйләп бакча ягына юнәлә.Пауза. Бераздан капка төбендә машина туктаган тавыш.Хәмит белән Гүзәлия керәләр.

Гүзәлия Чемоданны да алып керәсе иде, Хәмит.

Хәмит Өлгерербез.

Гүзәлия  Машинаның ачкычын алдыңмы? Бала-чага уйнамасын.

Хәмит Үземдә.(өс-башын каккалап) әйдә, керик

Өйгә таба атлыйлар.Шул чак бакча капкасында кулына пычак тоткан Гөлҗиһан күренә.

Гөлҗиһан Бәй, Хәмит балам, син түгелме соң бу? Килен дә.(күрешә)Исән-сау кайттыгызмы?

Хәмит Әтинең хәле ничек?

Гөлҗиһан Йөри шунда.Әле бакча ягына чыгып киткән иде.

Гүзәлия Ничек? Авыру килешме?Хәмит, бар, ул-бу булмасын.

Гөлҗиһан Нәрсә булсын аңа ,киленкәем, нәрсә булсын.Убыр ташы кебек тәгәрәп йөри.Тфү, тфү, әстәгъфирулла.Авырмаган килеш сезгә телеграм сугып...

Гарифулла килеп керә.

Гөлҗиһан Әйдә. әйдә, җавабын үзең бир.

Гарифулла Нихәл, шәп кайтып җиттеңме?Исәнме килен? (Хәмиткә)Аптырап калдыңмы?

Хәмит Аптыраудан бигрәк курыктык, зур киңәшмәне калдырып ашыктым.

Гарифулла Курыкма, киңәшмәнең берсе бетсә, икенчесе була.(Гөлҗиһанга)Нәрсә дөньяңны оныттың, карчык?Киленне өйгә алып кер.( китәләр)

Хәмит Әткәй, әйт инде тагын нәрсә уйлап чыгардың7

Гарифулла Бөтенегезне җыеп сөйләшәсем килде.Киңәшмәне калдырып ашыктым дисең. Авырмаганымны белсәң кайтмас идеңме?

Хәмит Мин бит шар тибеп йөрмим.

Гарифулла Әй, җаным, син дә инде эшеңнән зарлансаң.Телефоннан сөйләшеп утыру да булдымы эш?синең өчен бүтәннәр эшли.Министр ук булдыңмы, әллә һаман урынбасып утырасыңмы?

Хәмит Сиңа көлке, әллә ниләр уйлап табасың да. Йә, ярар.Бу мунчаңны кайчан сүтәсең?

Гарифулла Мунча дип мыскыл итмә, шунда туып үстең.

Хәмит минем истәлек итеп саклыйсыңмыни?

Гарифулла Минем синнән башка да ике улым бар әле.Әйдә, алма бакчасын карап чыгасыңмы?Байтактан кайтканың юк, алмагачлар үсеп җитте.(бакчага таба китәләр)

Туктале, тукта.(лапас ягына китеп көрәк алып килә)Мәле, тот әле шуны, тик торганчы файдаң тияр.

Хәмит Шуның өчен чакырдыңмыни?(бакча ягына китәләр)

Гөлҗиһан кулына коштабак тотып килеп чыга.Бакча ягына  китәргә җыенганда урам ягыннан Хәлил беләнФәрдия керәләр.

Фәрдия Исәнме-саумы , әнкәй(елап җибәреп)Ниләр булды ,әнкәй?Әткәй исәнме әле?Теле бармы?Әйбәт кенә йөри, диләр иде бит.Нәрсә булды?Телеграмманы кулга алуга, йөрәгем өзелеп төшкәндәй булды.телеграмманы аны соңгы чиккә җиткәч кенә сугалар бит.

Хәлил Больницага алып киттеләрме, өйдә генә ятамы?

Гөлҗиһан Бакчада.

Фәрдия Аяктан ук яздымыни?

Гөлҗиһан Туктале,килен.Ни...өзгәләнмә.Әткәгез сау-сәламәт.

Фәрдия Сау-сәламәт? Ә телеграмма?

Хәлил Әтинең аның шул булыр инде.Кеше кебек булмас.Берәр мөгез чыгармаса, тамагыннан аш үтми башлый.

 Фәрдия Безне юатыр өчен генә әйтәсеңдер, әнкәй?

Гөлҗиһан Юк ла инде, бакчада Хәмитләр белән йөри.

Фәрия ашыгып бакчага таба китә.Аңа Хәлил дә иярә.Гөлҗиһан нишләргә белми басып тора да яткан чемоданны алып өйгә  юнәлә.

Фәрдия Тәки дөрес икән.(кычкырып көлеп җибәрә) Үләм, ходаем.Ә мин тагын.Ачуланма инде,әнкәй,күчтәнәчләр алырга да өлгермәдек.

Гөлҗиһан Ниткән күчтәнәч, үзегез борчылган да җиткән, килен. Әйткәнне тыңламый шул.

Фәрдия Әй, әнкәй,әткәнең авырмавы бик әйбәт булган әле, рәхәтләнеп кунак булып китәрбез. Юкса Хәлил мине беркая алып бармый, өй кошы булып беттем инде.(өйгә таба баралар)

Бакча ягыннан Хәмит, Хәлил, Гарифулла керәләр.машина туктаган тавыш килә.

Хәниф (Аптырап)Исәнме, әткәй! Ни хәлләр?(башкалар белән исәнләшергә китә)Флорид бабасын кочаклап ала.

Гарифулла Я, әйдәгез, өйгә керик.(барысы да кереп китәләр

Пауза. Талгын гына музыка уйный.Өйдән Гарифулла чыгып таш өстенә утыра.Кулъяулык белән битләрен сөртә.Гөлҗиһан чыга-чыга сөйләнә.

Гөлҗиһан Сиңайтәм, нигә чыгып киттең?

Гарифулла Кил, утыр әле. 

Гөлҗиһан Йә, нәрсә инде?

Гарифулла Бернәрсә юк.Син,ни,алар янында бик биеп йөрмә.Карап-карап торам да, авызың

колагыңа җиткән.

Гөлҗиһан Җитсә, өй тулы малайларым.

Гарифулла Өчесенә өч тиен акыллары юк.Җыен зимагур.Аталары йортыннан качып беттеләр.

Гөлҗиһан Ярар инде,әйдә, керик.

Гарифулла Бераз хәл җыеп утырыйм әле.Әллә нигә талчыгып киттем.

Гөлҗиһан кереп китә. (пауза)Флорид чыга.

Флорид  Бабай,бабай!

Гарифулла Нәрсә бар улым?

Флорид Сине чакыралар.

Гарифулла Чакырмаслар.

Флорид Чакыралар ведь.

Гарифулла Озакламый керер , диген.

Флорид Ә син монда утырасың, бабай,нишләп?

Гарифулла  Менә төнне саклыйм.

Флорид Урлыйлар, да?

Гарифулла Урлаулары да бар шул, улым, җәйге таң бик кадерле.

Флорид (көлеп) Чудак син, бабай, да? Бу нинди таш , бабай , который син утырасың?

Гарифулла Нигез ташы.

Флорид А зачем?

Гарифулла Тагын телеңне оныткансың. Әле 5 ел гына бит өйрәтеп җибәргәнемә.

Флорид Сибирьда син юк.

Гарифулла Әтиең-әниең бар.

Флорид Аларга все равно.

Гарифулла  Чарауна шул.Бозып бетерәләр балаларны.

Флорид Мин бозык, да,бабай?

Гарифулла Син әйбәт, алланың кашка тәкәсе.

Флорид (рәхәтләнеп көлә) Чудак! (Нигез ташына тибеп) Бу чепуха.Вот Уралда ул ташлар!Как сезнең өй.

Гарифулла Алып кайталар аны.

Флорид (тагын кычкырып көлә) А мин, бабай, син әйткян җырларны белям, онытмадым.

Гарифулла Яле, яле.

Флорид (җырлый) 

Әй, иля, иля, иля-ля,

Өйләнәсем киля ля.

Өйляняси килгән егет,
Кәҗә сатып өйляня.

Әни мине җырлатмый, ярамый ,ди.

Гарифулла  Нәрсә белә ул әниең!

Флорид  Без икәү йоклыйбыз да, бабай?

Гарифулла   Син булганда кем белән йоклыйм ди.

Флорид  Печән өстендә , да?

Гарифулла Печән өстендә.

Флорид Син тагын җырлар өйрәтерсең.

Гарифулла  Әниең кушмый дисең ич.

Флорид  Ул монда юк ведь.Син , бабай, телеграмма бирдең мине сагынып, да, бабай?Мин потому что сиңа охшаган.Бабай, әйдә йоларга барыйк, минем йоклыйсы килә.

Гарифулла  Хәзер, хәзер, әбиең урын җәйсен дә.

Флорид  Кояш бар чакта ук җәйде инде ул. Мин әйттем.Әйдә инде , бабай.

Ато кояш чыга да , әкият тә сөйли алмый каласың.Эшкә дип ашыгасың.

(Гарифулла картны бакча ягына өстери)

Пауза.

Музыка.Әтәч кычкырган тавыш.Иңбашына чалгы куеп Гарифулла кайтып керә.Гөлҗиһан баскыч алларын себереп йөри.

Гарифулла Тормадылармыни әле?

Гөлҗиһан Йокласыннар, өлгерерләр.

Гарифулла Җаны бар кеше шул кадәр озак йокламас.(чалгысын коймага терәп куя)Койма буендагы кычытканнарны чабып кердем, уятырга кирәк, торсыннар, чәй эчсеннәр.(Өйгә таба атлый)

Гөлҗиһан Керәсе булма.Кереп уятып кына кара, табагач белән өтеп чыгарам үзеңне.

Гарифулла Әстәгъфирулла, Мин көн буе шушында утырыйммы?аларга ышансаң, кичкә чаклы йокларлар.

Гөлҗиһан Бер эшләре дә юк.(кереп китә,Флорид чыга)

Гарифулла Кил әле монда, Фәрит улым.

Флорид Фәрит түгел мин, Флорид.

Гарифулла Ярар, Флорид булсын.Мә ,улым, тот чалгыны.Әйдә киттек.

Флорид Болын чабарга барабызмы?

Гарифулла Болын тагын сиңа, кычыткан ярамаган.Күтәр чалгыны...

Гөлҗиһан Кая алып киттең инде баланы?

Гарифулла Хәзер кайтабыз.Чәеңне әзерли тор.Малайларыңны уят.(алга,урам ягына чыгып сөйләшәләр)

 Флорид Бабай, кайчан мин үсеп җитәм,сине яратырмын.Син телеграмма бирерсең, мин кайтырмын.Договорились?

Гарифулла (аркасыннан сөеп)Яратырмын дисең инде алайса?Кем белә инде анысын.Дөнья җитмеш төрлегә әйләндереп бетерер әле.

Флорид Дөнья – куласа, бер күтәрә, бер баса, әйеме, бабай?

Гарифулла Шулай итә шул.Тик , туган , дөнья куласа булса да, аны адәм балалары әйләндерә бит.Басмаслык итеп әйләндерергә кирәк...Менә сезгә инде ышаныч, тоткасы сезнең кулда.Менә син әйт ,улым,кешеләргә балалар ни өчен кирәк?Ни өчен без аларны азапланып үстерәбез, укытабыз?Ни өчен? Җир йөзендә әйбәт нәсел калсын өчен.Минем балам миннән

әйбәтрәк булсын өчен. Әгәренки син өй салырга уйласаң, нигез ташларың таза булсын.Мурып беткән таш  өстенә өй  салып булмый, өең ишелеп төшә. Менә мин дә әтиеңне, абыйларыңны шуның өчен  ачуланам.Алар нык, таза булса, минем нәселнең гомере озын булачак.Аңладыңмы

инде?

Флорид Аңладым.

Гарифулла Аңласаң әйт,ныкмы минем нигез ташларым?

Флорид (Уйлап торгач) Син әллә ничек сөйлисең ведь. 

Гарифулла (көлеп)Ярый, диген! Өсләренә үскән мүкләрне кыргалый торсаң, шактыйга чыдарлар, диген!

Чарада катнашучылар барысы да сәхнәгә чыгалар

2 алып баручы.
Гаилә корып , балаларга дөрес тәрбия бирү-кешеләрнең картлыктагы шатлыклары, ә дөрес булмаган тәрбия-күз яшьләре була ала.

1 алып баручы..

Нәрсә эшләргә? Нинди булырга?Без бүген шушы сорауларга җавап табарга тырыштык.Кешеләрнең шатлыкларын да, кайгыларын да йөрәк аша үткәркргә

өйрәнсәк, Әхлаклы булсак, Үзебезнең кылган һәр гамәлебез өчен җаваплылыкны һәм ата-ана хакын, бала хакын аңласак, тормышка битараф булмасак, без,әлбәттә, ялгыш адымнар ясамабыз.

2 алып баручы.
         Битарафлык дигән заман чире

          Күңелләрдә урын алмасын.

          Каршы барып булмый язмышларга

          үксез булырга да язмасын.

Сезгә исәнлек-саулык теләп, без саубуллашабыз.Гарифулла карт әйтмешли, нигез ташларыгыз нык булсын, бер-беребезгә игътибарлы, мәрхәмәтле булыйк.

